ՀԻՄՆԱՎՈՐՈՒՄ
[bookmark: _GoBack]«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
1.  Ընթացիկ իրավիճակը և իրավական ակտի ընդունման անհրաժեշտությունը. 
«Հայաստանի Հանրապետության 2023 թվականի պետական բյուջեի մասին» օրենքում վերաբաշխում և փոփոխություն, Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) ընդունումը պայմանավորված է առողջապահական համակարգի կազմակերպություններին ֆինանսական աջակցության հատկացմամբ: 
Նախագծով նախատեսվում է հատկացնել անհրաժեշտ ֆինանսական միջոցներ հետևյալ ուղղություններով.
1) 2021-2022 թվականների ընթացքում Գյումրի քաղաքում գործող բժշկական կազմակերպությունների հիմնական մասը, մասնավորապես՝ ախտաբանաանատոմիական ծառայությունը, Ինֆեկցիոն հիվանդանոցը, Գյումրու ծննդատունը և Գյումրու Ուռուցքաբանական դիսպանսերը միավորվել են «Գյումրու բժշկական կենտրոն փակ բաժնետիրական ընկերությանը։ Վերոնշյալ միավորված բժշկական հաստատությունները երկար տարիների ընթացքում գործել են շատ ցածր արդյունավետությամբ, մշտապես ունեցել են չկատարված ֆինանսական պարտավորություններ և շենք-շինությունների պահպանման ուղղությամբ գրեթե աշխատանքներ չեն իրականացրել, ինչը բերել է հիվանդանոցային պայմանների խիստ վատթարացման։ Բացի այդ, կենտրոնի հիմնական մասնաշենքը, որ շահագործման է հանձնվել 2012 թվականին՝ առ այսօր ընթացիկ վերանորոգման չի ենթարկվել, ինչի պատճառով կան քանդված հատվածներ, պոկված սալիկներ, ինչպես նաև առկա է արտաքին ծածկի քարաթափման վտանգ։ 
Հաշվի առնելով, որ միավորված բժշկական կազմակերպությունների՝ նախկին տարիներին գոյացրած ֆինանսական պարտավորությունները փոխանցվել են «Գյումրու բժշկական կենտրոն փակ բաժնետիրական ընկերությանը՝ այլևս անհնարին է կենտրոնի սեփական եկամուտների հաշվին կապիտալ աշխատանքների իրականացումը։ Անխուսափելի համարվող կապիտալ աշխատանքների համար կենտրոնի կողմից հայտարարվել է մրցույթ, որի գումարը կազմում է շուրջ  163,181.23 հազար դրամ։
2) Կորոնավիրուսային համավարակի (COVID-19), ինչպես նաև 44-օրյա պատերազմի բժշկական ապահովման խնդիրը ցույց տվեց, որ բժշկական կենտրոնները պետք է ապահովված լինեն ինքնուրույն ապահովման համակարգերով, մասնավորապես՝ թթվածնային կայաններով։ Այդ նպատակով մի շարք բժշկական կազմակերպությունների, այդ թվում նաև Սյունիքի մարզի «Կապանի բժշկական կենտրոն փակ բաժնետիրական ընկերությանը թթվածնային կայանն ունենալով շահագործման տեխնիկական պահանջներ՝ կարիք է առաջացել այն տեղադրել փակ, հարմարեցված շինությունում և անցկացնել թթվածնային հոսքագծեր։ Այդ նպատակով նախատեսվում է «Կապանի բժշկական կենտրոն փակ բաժնետիրական ընկերությանը հատկացնել դրամաշնորհային ծրագիր՝ թթվածնային կայանը մոնտաժելու համար։
3) Նախագծով նախատեսվում է նաև ավելացնել Եղվարդի «Նաիրի բժշկական կենտրոն» ՓԲԸ-ի կառուցման համար 2023 թվականին հատկացված միջոցները` 155,2 մլն դրամի չափով: Վերջինս պայմանավորված է կառուցապատողի կողմից իրականացված աշխատանքների փաստացի գերակատարումով, որը ներկայացվել է ՀՀ քաղաքաշինության կոմիտե կողմից (Պատվիրատու): 
4) 2020 թվականի սուբվենցիոն ծրագրերի շրջանակներում իրականացվել է «Անդրանիկ Պետրոսյանի անվան Բյուրեղավանի քաղաքային պոլիկլինիկա» փակ բաժնետիրական ընկերության վարչական շենքի և բակի հիմնանորոգում։ Շենքը շահագործման է հանձնվել 2022 թվականին, մինչդեռ ծրագրով նախատեսված է եղել միայն հիմնանորոգման աշխատանքներ։ Հիմնանորոգումից հետո այն հագեցվել է երկար տարիներ շահագործված, այդ թվում նաև խորհրդային արտադրության բժշկական սարքավորումներով։ Ուստի «Անդրանիկ Պետրոսյանի անվան Բյուրեղավանի քաղաքային պոլիկլինիկա» ՓԲԸ-ի ամբողջական վերզինումն ավարտելու նպատակով անհրաժեշտություն է առաջացել ձեռք բերել ռենտգեն և ուլտրաձայնային հետազոտության սարքավորումներ։ Պոլիկլինիկայի կողմից իրականացված մրցույթի շրջանակներում այդ սարքերի ձեռբերման համար պահանջվում է 19.900,0 հազար դրամ, որը նախատեսվում է հատկացնել դրամաշնորհային ծրագրի ձևով։
2. Ակնկալվող արդյունքը.
	Բժշկական կազմակերպությունների շենքային պայմանների բարելավումը հնարավորություն է տալու բարելավել բնակչությանը մատուցվող բժշկական օգնության և սպասարկման ծառայությունները որակը և հասանելիությունը։
3. Իրավական ակտի նախագիծը մշակող պատասխանատու մարմինը.
Նախագիծը մշակվել է Հայաստանի Հանրապետության առողջապահության նախարարության աշխատակիցների կողմից։
4. Պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
5. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության 2023 թվականի պետական բյուջեի մասին» օրենքը և Հայաստանի Հանրապետության կառավարության 2022 թվականի դեկտեմբերի 29-ի «Հայաստանի Հանրապետության 2023 թվականի պետական բյուջեի կատարումն ապահովող միջոցառումների մասին» N 2111-Ն որոշումը:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ, ծրագիր, ոլորտային և /կամ այլ ռազմավարություններ. 
Ներկայացված Նախագիծը համապատասխան ռազմավարական փաստաթղթերից չի բխում:
